
psikiatria 

Eskizofreniko bihurtzeko arrisku handiagoa dute aita zaharren umeek 

Gaixotasunaren eragina handitu egin da aiten batez besteko adina 30 urtetik gora igo ahala 

erredakzioa 

Aita zaharragoen seme-alabek eskizofrenia gaitza garatzeko arrisku handiagoa dutela ondorioztatu dute Suedian eta Erresuma Batuan eginiko ikerketa baten bidez. Herrialde garatuetako biztanleek guraso bihurtzeko unea atzeratzeko joeraren eta gero eta sarriago izaten diren eskizofrenia kasuen artean harreman zuzena dagoela ikusi dute zientzialariek: ohi baino 710 kasu gehiago izan ziren 2002an Erresuma Batuan. Aiten batez besteko adina 32,1 urtekoa izan zen urte horretan. 

Azterketa estatistikoa egin dute Stockholmeko Karolinska Institutuko Finn Rasmussen irakasleak eta Bristolgo unibertsitateko David Gunnell lankideak: Suedian, 1973. eta 1980. urteen artean jaiotako 712.014 pertsonaren osasun txostenak aztertu zituzten. Horien artean, 639 erietxean artatu zituzten eskizofrenia zela eta, 1981. eta 2001. urteen artean.Ikertzaileek kontuan hartu zituzten emaitzetan eragina izan zitzaketen bestelako faktoreak: aita zaharra dutenek amak ere ohi baino zaharragoa izan ohi dute, gurasoak galtzeko aukera handiagoa dute 18 urte bete aurretik, eta gurasoak batez bestekoa baino aberatsagoak edo txiroagoak izan ohi dira. Eragileok galbahean utzita, honako hau ondorioztatu dute ikertzaileek: eskizofrenia kasuen %15,5 aitaren adinarekin zuzenean daude lotuta. 

Haziaren mutazioak 

Iraganean eginiko ikerketek erakutsi dute aitaren adinaren eta ondorengoen hainbat gaixotasunen artean harremana dagoela. Gaixotasunok garatzeko joera aitaren espermatozoideetan gertaturiko mutazioekin lotuta dagoela iradoki dute ikerketok. Aitaren adina eta eskizofrenia lotzen dituzten ikerketak baziren aurretik ere. Hori ikusita, honako hipotesi hau plazaratu zuten Rasmussenek eta Gunnellek: eskizofreniak haziaren mutazioekin zerikusia badu, azterketa estatistikoek erakutsi behar dute lotura estua dagoela aitaren adinaren eta familian gaitz horren aurrekaririk ez duten kasuen artean. 

Ikerketak baieztatu du aitaren adinaren eta ondorengoen eskizofreniaren arteko harremanak ez duela zerikusirik sendiaren gizarte klase edo ekonomiaren egoerarekin, ez eta gurasoak goiz galtzearekin ere. Halaber, eskizofreniarekin loturik ez dauden beste buruko gaitzen eta aitaren adinaren arteko harremana txikia dela ondorioztatu du. Are gehiago, gaitzaren eta adinaren arteko lotura handiagoa da sendian eskizofrenia aurrekaririk ez dutenen kasuan. Horrek, ikerketaren egileen arabera, haziaren mutazio berrien eraginaren hipotesia indartuko luke.Aitak haurra jaiotzean 30 urte baino gehiago izateak aztertutako kasuen %15,5ean eragina izatea litekeena da, beraz, ikerlarien arabera. Eskizofrenia gaixotasun larria da. Haluzinazioak dira ezaugarri nagusia, besteak beste. Ez, ordea, nortasunaren bikoizketa, azken ideia hau oso zabaldurik badago ere.Erresuma Batuan 2002. urtean aitaren adinarekin loturiko zenbat eskizofrenia kasu izan ziren kalkulatu dute ikertzaileek: 1980an 29,2 urtekoa zen aiten batez besteko adina, eta 2002an, 32,1ekoa. Erresuma Batuko populazioan (59,2 milioi 2002an) eskizofreniak izan ohi duen intzidentziaren arabera, 5.923 kasu gertatu behar ziren. Ikertzaileen arabera, 710 gehiago izan ziren, aiten zahartzea dela eta. 


P ESKIZOFRENIA IKERTZEN 

Bi sari Nafarroako Unibertsitate Klinikarentzat 

Europako Neuropsikofarmakologia Elkargoak Nafarroako Unibertsitate Klinikak eskizofreniaren inguruan eginiko bi lan saritu ditu, Stockholmen (Suedia) eginiko 17. biltzarrean. Gaitzaren oinarri biologikoak aztertu dituzte lan horietan. Felipe Ortuño Psikiatria Saileko buruak eginiko ikerketan, 11 pertsona osasuntsu eta 11 gaixo kontzentrazio gero eta handiago eskatzen duten lanetan jarri zituzten. Garunaren irudiak aztertu zituzten ikertzaileek, ikusteko gaixoen burmuinen zein eremuk funtzionatzen zuten gaizki. Patricio Molero doktoreak, berriz, genetikak eskizofrenian duen zerikusia aztertu zuen sarituriko bigarren lanean. 
 

z Datua 

Zer da eskizofrenia?: Pentsamendu, afektibitate eta portaera prozesuen nahasmena da. Bi sintoma mota ditu: positiboak haluzinazioak, katatonia, ezinegona eta negatiboak maitasun sentimendu eza, apatia, gizartetik urruntzeko joera, plazera sentitu ezina eta pentsamendu zein adierazpen eskasia. Nerabezaroan hasten ohi dira sintomak. Krisialdien ondoren, gero eta zailago zaie gaixoei normaltasunera itzultzea
